
        
            
                
            
        

    
	Л. Ванган

	 

	ЖИРИЙН ХҮМҮҮС

	 

	Гурван бүлэгт зургаан үзэгдэлт инээдмийн жүжиг

	 

	“Улсын хэвлэлийн газар” Улаанбаатар хотноо 1967 онд эрхлэн хэвлүүлсэн " ЖИРИЙН ХҮМҮҮС" номоос

	 

	“Цагаан бамбарууш” хэвлэлийн газар 2016 онд цахим хэлбэрт хөрвүүлэв.

	 

	[image: Image]

	 

	 

	
Редакторын үг

	 

	Нөхөр Л. Ванган нь 1951 оноос эхлэн зохиол бүтээл туурвин оролдож эхэлсэн билээ. 1951-1959 он хүртэл өөрийгөө туршин эрэлхийлж, бичсэн жүжиг киноны зохиолууд нь «Урагшлах замд» гэдэг нэртэйгээр тусгай ном болон хэвлэгджээ. Энэ эмхэтгэлд нь «Эмч нар», «Тожоо жолооч» болон Ч. Чимидтэй хамтран бичсэн анхны нь кино зохиол «Сэрэлт» хүүхдийн болон хүүхэлдэйн зохиол дээр эхлэн туршсан «Майга бор цагаан хүзүүт», «Худалдагчийн зүүд» хэмээх жүжгийн зохиолууд нь оржээ. Эдүгээ Л. Ванганы «Жирийн хүмүүс» гэдэг эмхэтгэлийг уншигч олондоо толилуулж байна. Гэтэл энэ хоёр номын хооронд Л. Ванган өөрийгөө үргэлжилсэн үгийн зохиол дээр мөн л туршин сорьсон хэдэн шог өгүүллэгүүд нэг туужийг хамтатган «Эрхий Мажиг» гэдэг нэртэй жижиг товхимол болгон 1966 онд хэвлүүлснийг дурдах хэрэгтэй юм. «Би уг нь драмын театрын найруулагч хүн юм тэгэхлээр хэд хэдэн жүжиг тайзнаа тавьж үзээд сүүлдээ бичигч ч болж үзэж энэ завсар мөн л хэд хэдэн ном бичиж туршиж үзлээ. Ер нь ингэж туршсаар яваад ч чигээ ололгүй өнгөрөх бий гэж бодох юм» гэж нөхөр Л. Ванган ярьдаг юм. Ингэхлээр би нөхөр Л. Ванганы «Жирийн хүмүүс» хэмээх жүжиг кино зохиолын эмхэтгэлийн редакторын хувиар хэлэхэд Л. Ванганы тууж, өгүүллэгүүд нь тайзны хошин шог жүжиг, үзэгдлүүд болж болох хүртэцтэй өвөрмөц талуудтай байгааг бодоход Л. Ванганы зохиолын уул үндэс нь шог хошин жүжгийн бат бэх суурьтай гэж үзэж болно. Л. Ванганы зохиолууд зөрчилтэй гунигтай үйл явдлын зэрэгцээгээр шог хошин явдлууд хослон явдаг нь уул зохиолчийн өвөрмөц хэлбэртэйнх мөн. «Жирийн хүмүүс» гэдэг энэ эмхэтгэлд орсон Ванганы зохиолууд бол дадлагажиж ирсэн үеийнх нь авч аль ч зохиолыг нь үзсэн мөн л зохиолчийн өнөө хошин шог өвөрмөц чанарууд нь дагасан хэвээр гэдгийг уншигч бүхэнд анхаарагдах нь лавтай биз ээ.

	Онцлон дурдахад Л. Ванган нягтлан бодож боловсруулан бичих хатуу горим дэглэм тооцоотой нь сонин байна. Тухайлбал жилийн нэг жүжиг юм уу кино зохиол заавал хийх, үүнээсээ илүү ч үгүй дутуу ч үүнийгээ болбол чанартай хийх зүтгэл тооцоотой байдаг нь бичсэн зүйлийн он дарааллаас илэрч байна. «Эмч нар» 1952 онд, «Майга бор» 1953 онд, «Тожоо жолооч» 1954 онд, «Урагшлах замд» 1955, онд «Худалдагчийн зүүд» 1956-онд, «Сэрэлт» 1957 онд, «Салхины амт» 1958 онд, «Хувиа бодогч» 1956 онд, «Түмний нэг» 1960 онд, «Түмний нэгийн» хоёрдугаар анги 1961 онд, «Арвай хээрийн талд» 1962 онд, «Тамирын бэр» 1963 онд, «Хүний мөр» 1964 онд, «Жирийн хүмүүс» 1965 онд, «Эзэд» 1966 онд тус тус бичигдсэн гэхэд хангалттай нотолгоо биш үү?

	Мөн өгүүллэгүүдийн ч он дарааллыг аваад үзсэн мөн л иймэрхүү байдалтай байна. Үүнээс дүгнэлт хийхэд үзэг цаасаа золгуулахаасаа өмнө төлөвлөж нягтлан бодох гэдэг тун ч учир холбогдолтой байдаг байна. Нөхөр Ванганы бичсэн хугацааг бодсон хугацаатай нь харьцуулан үзвэл бодсон хугацааныхаа тун ч ялихгүй зай цагийг нь эзэлж байх юм. Ингээд бодоход өөрийн өгүүлэх нь бас хийсэн бүтээсэн нь «Утга зохиол урлаг» сонинд өөрийн нь бичсэн «Эрэл ба олз» хэмээх өгүүлэлтэйгээ яв цав нийцэн тохирч байгаа мэт санагдана.

	 

	Д. Тарваа

	 

	 


 

	ҮЙЛЧЛЭГЧИД: 

	Чадраа — Аймгийн төвийн авто баазын ерөнхий механик

	Маам — Чадраагийн эхнэр 

	Раднаа — Чадраагийн их хүү, ХАА техникумын төгсөх ангийн оюутан

	Цэцгээ — Мөн сургуулийн оюутан 

	Чулуун — Дунд сургуулийн 10-р ангийн сурагч Чадраагийн бага хүү

	Сүх — Аймгийн дунд сургуулийн 10-р ангийн сурагч 

	Лхагва — Цэцгээгийн дүү 9-р ангийн сурагч

	Даш — Манаач өвгөн

	Соль — Бүртгэгч

	Хулгана — Залуу жолооч

	Эмч — Цэцгээгийн үерхдэг бүсгүй 

	Архангай, Ховд, Сэлэнгэ зэрэг хөдөө аж ахуйн техникумтай аймгийн төвд энэ үйл явдал болно.

	 

	
НЭГДҮГЭЭР БҮЛЭГ

	 

	НЭГДҮГЭЭР ҮЗЭГДЭЛ

	Хөдөө аж ахуйн техникумын мал эмнэлгийн төгсөх ангийн оюутан Гаднаа хоёр, гурван ном дэвтэр сугадан залхуутай гарч ирнэ.

	Раднаа — Амар сайн уу?

	Хавар минь яргуй минь

	Амар сайн уу? багш минь шалгалт минь

	Золгож ирэв үү? хавар минь яргуй минь

	Зовоож эхлэв үү багш минь шалгалт минь

	Ухаан санаа сарниулсан саваагүй нялуун хавар вэ, 

	Уураг тархинд тогтдоггүй яасан хэцүү юм бэ?

	(Хажуу тийшээ цочмог хараад) аа баларсан, нөгөө чөтгөр чинь ирлээ. Хүний сүүдэр наргүй өдөр, саргүй шөнө түр ч гэсэн хагацагдсан, миний энэ богинохон сүүдэр нартай, наргүй үргэлж шүү. (Уртаар санаа алдлаа. Хажуугаас нь тэдний ангийн дарга Цэцгээ ирнэ)

	Цэцгээ — Ашгүй манай ах ном дэвтрээ аваад, их давтах сэтгэл, унших бэлтгэлтэй ирэв шив?

	Раднаа— Өөрөө унасан хүүхэд уйлдаггүй, одоо яая гэх вэ.

	Цэцгээ— За эхэлье, би уншъя!

	Раднаа — Цэцгээ, би чиний тухай нөхөрсөг шог шүлэг зохиосон чи сонсох уу?

	Цэцгээ — Үгүй, үгүй, 

	Раднаа — Шинэ шүлэг, цоо шинэ, ганцхан минут «Чи минь» гэдэг шүлэг, сэтгэлийг нь бодоод уурладаггүй юм. Итгэлийг нь бодоод уцаарладаггүй юм.

	Нарнаас илүү гэрэл минь чи, 

	Надаас салдаггүй сүүдэр минь, чи, 

	Эцэхийг мэддэггүй хонх минь чи 

	Эвдэрхийг мэддэггүй цаг минь чи, 

	Даагдах нь хэцүү хуяг минь чи, 

	Магтахад ховорхон дарга минь чи! гээд тээглэж зогсов

	Цэцгээ — (Инээж) энэ ч харин ойртсон байж магадгүй.

	Раднаа — Тэр шүү уран авьяас гэдэг чинь...

	Цэцгээ — Таны авьяасыг үнэлдэг нь үнэлж байг, би бол хувь даа... 

	Раднаа — Чамлах л гэж байгаа биз?

	Цэцгээ — Сэдвээ өөрчилье оюутан минь, хэд хоноод шалгалт...

	Раднаа — Оюутан шүү!

	Цэцгээ — Оюутан хүнд гол нь сурлага шалгалт, олон юманд санаархвал аль нь ч үгүй болдог. За чагнаж бай!

	(номоо нээгээд унших нь).

	— Ям өвчин (маллеус) битүү туурайтан, адуу, илжиг луус мэтийн амьтдын халдварт өвчин юм. Ям хүнд халдварладаг болно. Заримдаа тэмээнд халдварлах явдал байна Германы эрдэмтэн Ф. Лёфхер 1882 онд ям өвчнийг үүсгэгч (вициллус маллей) микробыг шинжилж нээн олжээ. Микроб нь хөдлөх идэвх муутай богинохон, уртаараа 2-5 микрона, өргөнөөрөө 0, 5-0, 8 микроны хэмжээтэй амьдрах чадвараар...

	Раднаа — Цэцгээ!... Би ингэж бодох юм, ийм юманд сонирхолтой улс их байдаг болов уу?

	Цэцгээ — Байдаг болоод л та бид хоёр ингэж суухгүй юу.

	Раднаа — Цэцгээ!... Би ингэж бодох юм.

	Цэцгээ — Боль боль цааш нь уншъя!

	Раднаа — Ганцхан минут!

	Цэцгээ — Нээрээ та мөн зовлонтой! хүн юм аа, за ганцхан минут шүү.

	Раднаа — Би ингэж бодох юм. Хэрвээ хүн бүхнийг хэн юунд авьяастай болохыг нь хэлээд, мэдээд өгчихдөг бол чадвартай хүн юм уу нэг рентген аппарат шиг юм байвал мөн сайхнаа.

	Цэцгээ — Таны хайртай зохиолч шиг үү?

	Раднаа — Шижир гуай ганцхан яруу найргийн зохиолын талаар хүний авьяасыг мэдэхээс, бусад талуудыг нь мэддэггүй нь харамсалтай. 

	Цэцгээ — Тэгээд Шижир гуайнхаа тэр мэрэг төлгөнд итгэж явдаг юм биз дээ? 

	Раднаа — Шижир гуай гэдэг чинь залуучуудыг дэмжих талаараа ижилгүй хүн шүү. Аймагтаа л нэртэй зохиолч байгаа юм даа.

	Цэцгээ — Тэр мэргэн Шижир гуайгаасаа миний авьяасыг мэдээд өгөхгүй дээ тоогүй

	Раднаа — Би бодвол чамд удирдах зохион байгуулах ажлын авьяас байна гэж боддог.

	Цэцгээ — Өөр яримаар юм юу байна?

	Раднаа — Чи манай ангийн даргыг бол муугүй хийж байна шүү

	Цэцгээ — Гүн ухаантан хосгүй авьяастан минь наад амаа хамхи

	Раднаа — Эрхэм минь чи наад гүжир албадлагаараа надаар нэг хөдөө аж ахуйн шилдэг мэргэжилтэн хийчихнэ гэж гүнзгий итгэсэн юм биш биз?

	Цэцгээ — Энэ чинь юу гэсэн үг вэ?

	Раднаа — Чамд бол үр дүнгүй оролдлого надад бол насны гарз.

	Цэцгээ — Тэгээд алдыг нь аваад дэлэм дээр нь сургуулиа төгсөхгүй хаях гэж үү!

	Раднаа — Би олон сургууль төгсгөсөн үнэмлэх, гэрчилгээ агуулах шүүгүй, номын шилэн сав биш!

	Цэцгээ — Шүүгүй ч биш, шүлэг ч биш болчихвол мөн алав аа!

	Раднаа— (уурлаж). Аль нь болохыг хараарай. Баяртай (явчихна)

	Цэцгээ— (араас нь харж). Одоо би гэрийнхэнд нь юу гэж хэлнэ ээ. Нээрээ ингээд тэр чигээрээ явчхаж мэдэх хүн шүү. 

	 

	Хөшиг 

	 

	ХОЁРДУГААР ҮЗЭГДЭЛ 

	 

	Жил гаруй хугацаа өнгөрчээ. Чадраагийн байшингийн нэгэн тасалгаанд хоёр нарийн ор тавьжээ. Дундах ширээг тойруулан гурван сандал, номын тавиур дээр нь дэвтэр, ширээний цаг байна. Хөшиг нээхэд Сүх нь дэвтэр, хувцас хунараа чемоданд хийж, боож, төхөөрч байна. Лхагваа орон дээр хэвтэж шанаагаа тулан бодол болон гөлөрчээ. Чулуун эвдэрхий радио хүлээн авагч засаж, гагнуурын цахилгаан алх барьж ажиллана. Түүний өмнөх ширээн дээр төмрийн элдэв багаж эвдэрхий цаг, прмус, эгшигт хайрцаг мэтийн элдэв хэмхэрхий төмөр овоолгоотой үзэгдэнэ.

	Чулуун — Сүх чи заавал өнөөдөр явах уу?

	Сүх — Нэгдлийн машин иржээ, дайгдаад явчихъя.

	Чулуун — Энэ муу тасалгаа ханхайгаад надад хэчнээн эвгүй, болох бол.

	Лхагваа — (хуруу дарж). Тавдугаар анги, зургаа, долоо, найм, ес арав...та хоёр энэ тасалгаанд зургаан жил болж байна шүү. (гаднаас цахилгаан товчтой бичгийн сав барьж хүзүүндээ зургийн аппарат зүүсэн дэгжин хувцасласан Раднаа хаалгаар шагайна)

	Раднаа — Аваргуудын амрыг эрье!

	Чулуун — Ах аа та бидний тухай дуулав уу?

	(Раднаа алга болжээ)

	Лхагваа — Танай ах мэндлэхдээ хүртэл шүлэглэчих юм даа. Аваргуудын амрыг эрье гэнэ шүү.

	Чулуун — Тийм хэнхэгтэй юм

	Лхагваа — Эгчтэй хамт сурч байсан юм гэнэ билээ

	Чулуун — Гэрчилгээгүй болохоос малын бага эмч санаатай юм.

	Лхагваа — Тэгээд төгсөөгүй юм уу?

	Чулуун — Авьяас нь гэнэт тодорч хамгаа хаячхаад ирсэн юм гэнэ билээ. 

	Лхагваа — Аймгийн сонинд ч Ч. Раднаа гээд мөн их шүлэглэх юм даа.

	Сүх — Сургууль хаяад сурвалжлагч хийж байгаад нь

	Чадраа гуай дургүйвтэр байдаг юм билээ.

	Лхагваа — Чиний өнөөдөр сургууль дээр саналаа өгсөн тухай аав чинь дуулаад турсагыг чинь хуулчихна даа.

	Чулуун — Ам алдвал барьж болдоггүй гэдэг. Дүүрчээ. (Раднаа орж ирнэ)

	Раднаа — Миний Чулуун арвынхаа гэрчилгээг үзүүлээч.

	Чулуун — Цамцны кармад бий.

	Раднаа — Өөрөө олоод өгөхгүй юу.

	Чулуун — Очоод аваач. Миний гар тостой байна.

	Раднаа — (өлгөөтэй байгаа цамцыг уудлан)Төмөрчин минь би та нарыг тухай сонинд яаруу шүлэг бичих ёстой юм.

	Чулуун — Минийхэд дөрөв олон бий. Дэмий цул онцтойгоор нь Сүхээгийнхийг үз! (Раднаа Чулууны гэрчилгээг орон дээр нь хаяна)

	Раднаа — Аль вэ Сүхээ! (Сүхээ номын завсраас гэрчилгээ гарж өгөв өө. Раднаа үзэж тэмдэглэж, бодож бодож)Зүйтэй! Арван жил

	Зүйтэй арван жил бойжсон алимууд гарч байна. (буцаж алхана)

	Чулуун — (Инээмсэглэж). Алимууд гэнэ ээ ээ!?Хүний мухлаг шиг юм болох нь ээ.

	Раднаа — (ууртайгаар) Юу гэнэ ээ чи! Тааруухан л задраарай, дүү минь, 

	Чулуун — Би яагаа вэ.

	Раднаа — Дүү минь, хирээ л мэдээрэй! (явна)

	Сүхээ — Ямар амархан уурлачхав аа.

	Чулуун — Эмзэглэх авьяастай хүн.

	Лхагваа — Зарим шүлэгт нь сайхан мөр бий шүү.

	Чулуун — Хээ бүү мэд. Би ямар мэдэх биш. Ер бусын хүн юм гэнэ билээ. 

	Лхагваа — Сүхээ! Ямар дээд сургуульд орохоор шийдэж байна даа?

	Сүхээ — Ямрыг нь битгий хэл, явахгүй байх аа!

	Лхагваа — Яагаад?

	Сүхээ — Хөгшин эхийгээ одоо би харахгүй бол хэн харах вэ дээ. 

	Лхагваа — Арвыг онц төгсчихөөд тэгж насаа гарздах гэж үү?

	Сүхээ — Одоо яая гэх вэ дээ! Алс нь сурах боломж олдох байлгүй. (Маам авгай том боодолтой юм барьж ирээд задална)

	Маам — Сүхээ, хүү минь үүнийг ээждээ өгөөрэй! Май үүнийг өөрөө өмсөөрэй! (цамц, хоёр хэсэг боодолтой юм өгнө. Сүхээ Лхагваа нар юм бариад босоцгоов. Чулуун туслалцан гарахыг завдана). 

	За сайн яваад хариарай хүү минь! Намар тийшээ бид танайхаар очих л санаатай байгааг юм хэлээрэй. (Тэд шуугилдан гарцгааж, сандрааж новширсон тасалгаа үлдэв. Раднаа орж ирээд)

	Раднаа — Ээжээ! Ээжээ! Үгүй энэ ээжийн чих нь дүлийрчхээ юу? (Тасалгааг тойруулан харж). Энэ өрөөний байж байгааг ээ, засварын гараж юм уу, өртөө буудлын газар юм уу, бүү мэд. Туж хог, новш үймээн, шуугиан... Эж ээ, ээж ээ! (Маам хогийн шүүр барьж ирнэ)

	Маам — Юу гэв хүү минь!

	Раднаа — Эш ээж минь! Энэ өрөөг янзлаад орхиоч! Би шуугиан чимээгүй газар яаруу юм бичих хэрэгтэй юм сан. (Маам авгай шалан дээрх цаасны хогийг түүж, тасалгааг цэвэрлэж эхэллээ)

	Раднаа — Ээ чааваас, энэ ширээн дээрх новшны байж байгааг(Янзлах санаатай төмрийн багажуудыг цуглуулан авч байгаад цочин цөмийг нь газар унагаж) Ээ нөжөөрөө бөглөө!

	Маам — Яачхав хүү минь, яасан муухай хараадаг юм бэ?

	Раднаа — Гар түлээд хаячихлаа, ямар хүүрээ хийх гэж бичгийн ширээн дээр улайсгасан төмөр тавьдаг үхээр вэ.

	Маам — Ээ харла, нөгөө гагнуурын алхны нь толгой дээрээс нь барьчихаж л даа. Модон ишээс нь барихгүй дээ, хүү минь.

	Раднаа — Энэ аав Чулуун хоёр намайг нэг гаргүй юм уу, хөлгүй болгоно шүү.

	Маам — Аль вэ хүү минь түлчхэж үү, шалавхан очоод хоолны жан түрхчих!

	Раднаа — Ёстой нэг төмөрчид шүү (явна)

	Маам — (инээж). Ийм том эр болчхоод одоо хүртэл нялхаараа шүү, муу хүү минь. (шалин дээрээс төмрийн багажуудыг түүж хураана)

	Раднаа — (далдаас). Ээжээ тэр жан чинь хаана байгаа юм бэ?

	Маам — Яагаа вэ тэр савтай давсны дэргэд

	(буцах гэтэл Маам авгай гүйнэ) Туучий чинь лав энд санаатай улайдсан төмөр тавьсан байх шүү.

	Маам — (ирж гарт нь жан түрхэж, цагаан даавуугаар боож). Гайгүй жаахан хайрчхаж:

	Раднаа — Наад жан чинь улам шархтуулаад, гаргүй болгочих юм биш биз?

	Маам — Түлэнхийд жан тун сайн, бүүр тийм амтай юм.

	Раднаа — Таарч дээ, анагаах ухаанд тэгж нотолсон байдаг биз?

	Маам— Докторын ёсонд юу гэдгийг нь бүү мэд, ээж нь бишгүй л...

	Раднаа — Тийм л болтугай, одоо л үзэж байна.

	Маам — Одоо гэнэ шүү хүү минь, чи дээ, багадаа халуун зууханд мөн олон газраа хайрч жан түрхүүлсэндээ.

	Раднаа — За болно оо, их баярлалаа ээж минь.

	Маам — Баярла, баярла.

	Раднаа — Баярла, баярла шүү, ээж минь манай гэх орон ийм байж болох уу? Хамаг юм нь ундуй, сундуй, ширээн дээр нь алх дөш, хөрөө, сүх, улайдсан төмөр хүртэл овоолгоотой байдаг. Гараа түлчих дээр эм байдаггүй, хоолны жан түрхдэг, энэ шалны өнгө царай, энэ тасалгааны агаар амьсгалгүй, мөн хэцүү байна даа?

	Маам — Эш ээж нь тэр тухай бодолгүй яах вэ, бодоод бодоод ганц бие алинд нь ч хүрэхгүй юм. Энд хог цэвэрлэж байхад тэнд дэвэрч байдаг, хоршоо дэлгүүрээр салгалж явахад усчин ирээд явчихсан байх юм. Гэртээ байвал түлээ модны ажилд муу дүү чинь л жаахан тус болох юм. Зарим өдөр муу ээж чинь бүүр сөгдөөд уначих юм байна шүү дээ.

	Раднаа — За больё больё. Нөгөө бичих юм бүүр завхарчихлаа. (Раднаа гарч нөгөө тасалгаанд оров. Маам авгай маш түргэн, ширээ сандлын тоосыг арчин гүвж бужигнуулж байна).

	Маам — Нээрээ манайх ийм байж болохгүй, хүүг минь түмэн зөв. (Раднаа үзэг цаас барьж ширээн дээр тавиад бичиж эхлэв).

	Раднаа — Эш ээж минь яасан ч их тоос бужигнаж байх юм бэ дээ?

	Маам — За дууслаа, хүү минь (Тасалгааны тоосыг ажиглаж, цонхны салхивчийг нээгээд зөөлөн гишгэж гэтсээр гарав)

	Раднаа — (Бичиж бодож) Арван жил бойжсон. Алимууд гарлаа.

	Арвин соёлын цэцэрлэг 

	Түмэн өнгөөр дэлгэрлээ.

	Ардын хүүхдүүд боловсорч

	Эрдмийн оргилд зорилоо.

	(Толгойгоо сэгсэрч). Биш ээ, биш! (сараачин баллаж байснаа цонх руу харж) Ээжээ! Ээжээ! Та чинь галзуурав уу?

	Маам — (сандрангуй орж ирээд). Юу болов, хүү минь?

	Раднаа — Намайг эд чинь бүр алах нь салхи нэвт цохчихвол яана! Тэр цонхоо хаагаач! Аягүй бол цусан хатгалгаа тусаад

	Маам — (цонх хааж). Нүгэл хүү минь, тийм юм битгий ярь! Ээж нь тасалгааны тоосыг дарж, агаарыг нь л цэвэрлэх гэсэн юм. За, за бич, бич. Ээж нь одоо саад болохгүй. Миний хүү ер нь хэчнээн ч их юм бичдэг ажилтай юм бэ дээ. Өдөр шөнөгүй л цаас бичиг, 

	Раднаа — Тэгэлгүй яах вэ улс орноо хөгжүүлэхийн төлөө их гэдэг чинь...

	Маам — Мөн ч их эрээн болгох юм даа.

	Раднаа — Энэ ч юу ч биш, авьяастай, алдартай бичгийн улс гэдэг чинь сард л нэг ном бичиж байдаг юм шүү дээ (ширээн дээр байсан зузаан номыг гайхаж) тэгээд тэр их бичих юм нь хаанаасаа олддог юм бол доо.

	Раднаа — Хаанаас шүү, тархи тархи (гээд тархиа цохино )

	Маам — Миний хүү тархиа л мэдээрэй, их ном уншдаг, бичдэг улс чинь цусны даралт харвадаг ч гэх шиг аймаар юм ярих л юм байна шүү. (Гадаа хаалга тогшлоо. Маам яаран гарч Раднаа тамхи асааж, бодож бичиж сууна. Далд Маам авгай нэг эмэгтэй хүнтэй мэндэлж байгаа нь сонстов. Цэцгээ орж ирнэ)

	Раднаа — За сайн уу, Цэцгээ эмч! Тийшээ суу. (Сандал тавьж өгнө)

	Цэцгээ — Сайн, сайн уу. Мөн л бичсээр

	Раднаа — Одоо яая гэх вэ дээ сурчихсан юм чинь, бичиж л сууна.

	Цэцгээ — Мандаж байх шив дээ чи.

	Раднаа — Зүтгэж л байна. Чиний ажил сайн биз дээ. 

	Цэцгээ — Миний ажилд ч эхлэлт гэж байхаас дуусгавар гэж алгаа. Хэдэн бригад тасаг хэсээд л шогшоод байдаг хэцүү юм.

	Раднаа — Хэцүү, хэцүү, би ингэж бодох юм. Хүн жирийн хүн байна гэдэг буруу. За жишээлбэл манай аав бол жирийн л нэг муу механик, тэгэхэд...

	Цэцгээ — За больё, больё, энэ тухай бид хоёр маргавал өнөөдөр дуусахгүй. Нөгөө том хэмжээний зохиол чинь юу болж байна.

	Раднаа — Жирийн муу сайн найраглал туужууд ч манайд элбэг болжээ. Толгойтой бүхэн л бичдэг болж.

	Цэцгээ — За тэгээд, жир бусын юу хийж байна даа.

	Раднаа — Хийнэ дээ гайгүй, одоо хирдээ даанч юм хийх бололцоо хангалтгүй байна. За чи одоо энэ манай, миний байж байгааг хар! Ингэж байхад чинь...

	Цэцгээ — За яаж байна?

	Раднаа — Ээжээ! Нааш нь цай, цай!

	Цэцгээ — Зүгээр, зүгээр, яах нь вэ?

	Раднаа — За одоо наад зах нь ийм л байгаа юм даа. 

	Цэцгээ — За болиоч дээ. Нөгөө зохиолынхоо тухай ярья!

	Раднаа — Аа тийм за байз юуны тухай ярьж байлаа даа. (пауз) одоо ингээд л ухаан сарничихдаг юм даа. Ингэх дээр чинь ийм орчин, ийм бололцсоны дунд хүн яаж... Аа тийм тийм роман, би ер нь хорьдугаар зууны үеийн зохиолчдын дотроос Шолоховыг л ёстой гялтгар хүн гэж боддог юм (Маам орж ирнэ)

	Маам — Аль түрүүн тавьсан цай халаагүй байх юм.

	Нөгөө чийдэнгийн гал хамгаалах нь шатчихсан шиг байна. Чи хүү минь очоод...

	Раднаа — Ээж минь би ямар монтёр биш, нөгөө дархнууд, механикууд чинь байхгүй юу?

	Маам — Аав нь ажлаасаа ирээгүй л байна.

	Раднаа — Чулуун?

	Маам — Дүү нь нөгөө Сүхийг гаргаж өгөх гээд явчихсан 

	Цэцгээ — Би гал хамгаалахыг чинь тавиад өгчихье (Өндийнө)

	Раднаа — Цэцгээ минь чи сууж бай! Ээжээ пийшингээ галлачих. Бид хоёр яараагүй байна.

	Маам — За тэгье (буцна)

	Раднаа — За тэгээд... Юу ярьж байлаа ?(пауз)

	Цэцгээ — Шолохов

	Раднаа — Аа, тийм Шолохов «Дөлгөөн Дон» бол зохиолынхоо чадлаар ч, номынхоо зузаанаар ч...

	Маам — (орж ирээд) миний хүү хэдэн мөчир хуга цохиод өгөөч ээж нь дийлэхгүй юм. 

	Раднаа — Цаадуул чинь байдаггүй юу? Ээ зайлуул. За чи харж байгаа биз? Ийм л байгаа юм даа, ийм амьдралын тухай гунигт жүжиг ч бичиж болно. За чи сууж байгаарай, май үүнийг уншиж суу! (гээд бичиж байсан шүлгээ өгөөд гарна)

	(Цэцгээ унших нь)

	 

	Арван жил бойжсон 

	Алимууд гарлаа

	Арвин соёлын цэцэрлэг

	Түмэн өнгөөр дэлгэрчээ.

	Хаврын нарны урин элчинд

	Хайлсан цасны дороо цухуйсан ч

	Яргуй өнгөөрөө нүд булаах 

	Яргуй цэцэгтэй зүйрлүүлж болмоор

	Гадаа шуугиан болж, Раднаа нүдээ дарж, Маам араас нь даган орж ирнэ).

	Раднаа — Байдаггүй ээ, байдаггүй. Нүд тас цохичихлоо. 

	Маам — Гайтай юм байх гэж, яачхав аа хүү минь?

	Раднаа — Яах юу байх вэ хугарсан мөчир нь үсрээд...

	Маам — Аль вэ харъя, хөмсгөн дээр нь шалбалчхаж, цусыг нь тогтоочихъё. Би хөвөн аваад ирье!

	(Маам гарч гүйнэ. Цэцгээ босож хамаг туслалцана).

	Цэцгээ — Яг хөмсгөн дээр нь цохиж шүү.

	Раднаа — Муу хог сорви үлдэх болов уу? Ээжээ та яачхав аа?

	Маам — (Хөвөн марль барьж ирнэ) цусыг нь тогтоочихъё.

	Раднаа — Ээжээ та хөвөнгөө шатаах гэж байгаа биш биз?

	Маам — Хаанаас (хөвөн тавьж, нүдийг нь боож өгөөд гарна)

	Раднаа — Сүйдэлж мэдэх улс шүү. Нэг хуруу доогуур л туссан бол сохорлоо гэсэн үг дээ.

	Цэцгээ — За та жаахан хэвт! Би ч явъя даа.

	Раднаа — Юу явъя гэж, нөгөө чи бид хоёрын ярих яалаа?

	Цэцгээ — Дараа болъё.

	Раднаа — Цэцгээ минь уучлаарай, манай, миний энэ байж байгаа мөн таарав аа.

	Цэцгээ — Зүгээр, зүгээр (гарч, явна. Раднаа маш гунигтай хэвтэнэ).

	Раднаа — Үгүй одоо гэртээ байсаар байгаад л бэртэж орхих юм даа. Ээж ээ! Ээж ээ? (Маам данхтай цай аяга барьж ирээд)

	Маам — Махирыг нь үзүүр дээр гишгэж цохидог юм шүү дээ, хүү минь.

	Раднаа — Одоо цайны хэрэг өнгөрсөөн.

	Маам — Явчихсан уу, ээж нь хэчнээн сандрав аа. За яамай (буцна)

	Раднаа — (Хүйтэн инээж) Яамай шүү (гаднаас Чулуун орж ирнэ)

	Чулуун — Ах энд амарч хэвтээ юу?

	Раднаа — Тийм ээ, тэнгэр диваажингийн оронд амарч байна.

	Чулуун — Уурлачхаа юу даа? Ийм энх тайван үед та чинь юундаа ингэж шархтдаг билээ?

	Раднаа — (Ууртай чангаар) өрвийсөн муу төмөрчин минь чи наад амаа хамхина уу, үгүй юу?

	Чулуун — (маш тайвнаар) нэгдүгээрт аяархан, Чимээгүй аав ирсэн шүү, хоёрдугаарт та боловсон соёлч хүн, надтай зөв ярилцвал ямар вэ? (ширээн дээрээс төмөр алх авч зангана).

	Раднаа — Чи яах вэ наад алхаараа цохилдоо цохь намайг (Өндийнө)

	Чулуун — Цохих ч үгүй, цохидог юм гэхэд хаана нь цохих вэ, туж боодол, 

	Раднаа — (Элгээ хөштөл инээж) Циркийн ална жүжигчин хийж чадна шүү.

	Чулуун — Та бол хошин жүжиг, гунигт драм алинд нь ч таарна. Холиод тоглосон ч чадна.

	Раднаа — Юу! (Босон харайтал данхтай цай аяга барьсан ширүүн харцтай өндөр хар хүн, орж ирээд нэлээд ядрангуй, ширээний дэргэд ирж суув).

	Чадраа— (Раднаа зөрөөд гарахаар явтал). Раднаа чи наашаа суу! Бидэнд нэг ярилцах юм байна.

	Маам — За яршиг Чадраа минь! Хоёр муу хүүгээ юунд ингэж

	Чадраа — Чи битгий хадуураад бай! (Тэд нэг хэсэг таг чимээгүй сууцгаав). Манай баазын намын үүр сая хуралдаад... манай аймгийн нэгдэл, станцуудад жолооч механикууд, ер нь техникийн мэргэжилтэй улс их хэрэгтэй болоод байна гэнэ.

	Раднаа — Тийм, тийм, тэгээд одоо аймагт... (муухай хартал таг дуугүй болов). Би тэгээд саналаа өгчхөөд ирлээ.

	Маам — Чи юу?

	Раднаа — Аав аа! Нээрэн үү, мөн зүрхлэв ээ та!

	Чадраа — Зүрхлээд байх хэцүү юу байгаа юм бэ? Гараа өргөж босоод л би явах саналтай байна гээд л суучихлаа.

	Раднаа — Тэгээд бааз тангүй... одоо... 

	Чадраа — Тийм ээ надаар дутна гэж үү. Чи ер нь эрүүл ухаантай хүн үү, эсвэл...

	Маам — Чадраа минь чи юунд өдий болсон хүүхэд рүүгээ ингэж үсчиж байдаг хүн бэ? 

	Раднаа — Уучлаарай аав аа, би зүгээр бодолгүй л хэлчихсэн юм.

	Чадраа — Чи хэзээ бодож ярьдаг хүн болох юм бэ?

	Чулуун — (инээмсэглэж). Уухай ингээд яриа дүйвүүлчхэж болмоор санагдана уу. Раднаа минь яах дээрээ чиний тархи ингэж нэвт салхилж явдаг, байна аа?

	Маам — Раднаа, Раднаа, туж л Раднаа наад Чулууныхаа хийсэн хэргийг дуулсан уу?

	Чулуун — Яах вэ өнөөдөр би төгсгөлийн хурал дээр хөдөлмөр хийе гээд саналаа өгчихсөн юм.

	Маам — Тэр дуулав уу, эцэг эхээсээ асууна гэж байдаг байгаа даа. Амьтны хүүхдүүд саналаа өгч гэнэ. Тэгэхлээр манай энэ өвчит дагаад онгирчихсон байх үгүй юу.

	Чадраа — (удаан дуугүй, бодож) болж болж, тэр нь дээр биз дээ.

	Раднаа — Тэгвэл арван жил сурсны хэрэг нь юу байна даа?

	Маам — Харин ээ харин.

	Чадраа — Хэрэгтэй тустай юм хийж чадахгүй бол хэчнээн ч жил сураад юу хийнэ.

	Раднаа — Та сурах явдлыг хэрэггүй гэж бодож байна уу?

	Чадраа — Тийм биш ээ, харин хүн бүгд их эрдэмтэй байгаасай гэсэн дээ тэр. Ээдээ хүн сурвал зохих юм бас их байна даа. Ялангуяа Раднаа чамд бол

	Маам— (Инээж) Хөгшин чи солиоров уу

	Чадраа — Эрдэм гэдэг юу вэ, та нар надад хэлээд өгөөч!

	Маам — Яах вэ эрдэм л байхгүй юу

	Чадраа — Зуухан дээрх хоолыг чинь дэвэрч дууслаа. Миний ойлголтоор ээж чинь их эрдэмтэй хүн шүү. 

	Маам — Ээ дэвэрдгийн толгой!

	Чулуун — (Тоглоом хийснээ) ээж үү? Ямар?

	Чадраа — Хийсэн хоол нь амт чанарын талаар бидэнд гологдож байсан удаа бий юү. За тэгээд цаашилбал манай гэрийн санхүү төсөв хариуцсан нягтлан бөгөөд нярав, ханган нийлүүлэгч, оёдолчин, тогооч, галч цэвэрлэгч, хүмүүжүүлэгч, ойр зуурынхаа юманд эмч гэх мэтийн олон мэргэжлийн олон тооны ажилд ганцхан энэ хавсарч байгаа гэж бод! Би бодвол их чадалтай зүтгэлтэй хүн гэж үздэг.

	Раднаа — Нээрээ бид ч үйлчилгээ сайтай зочид буудалд ирсэн улс шиг л байх юм даа.

	Чадраа — Тэгвэл харин эхдээ туслах хэрэгтэй байна шүү дээ. 

	Чулуун — Тусалсан болгоныг голоод байдаг юм чинь

	Чадраа — За тэрдээ эрдэмгүйдэж байгаа нь тэр. Бантан хийх гээд жонхуу хийчихдэг улсыг чинь голохгүй яах вэ дээ. (Тэр гурав, инээлдэв. Маам тавиур дээр савтай хоол, аяга таваг, сэрээ халбага авч ирээд тавина)

	Маам — Энэ гурав маань хэрүүл хиймээр байсан чинь овоо цэлмэчихсэн байх шив, хоолоо идэцгээ.

	Чадраа — Раднаа чи толгойгоо яагаа вэ?

	Раднаа — Миний хөмсөг...

	Маам — Хөмсөг биш ээ, духан дээр нь хатги хатги, 

	Раднаа — Хатги гараад, 

	Чадраа — За ээж бид хоёр чинь, намар нэгдэл юм уу, станц рүү нүүх байх, та хоёр эндээ үлдэнэ. Ингэх дээр түрүүний миний хэлснийг сурах хэрэгтэй болно шүү дээ.

	Маам — Ямар юм сурах болчхов оо?

	Чулуун — Эрдэм эрдэм...

	Маам — За боль, боль, наад хоолоо идэцгээ! Бас л нөгөө маргаанаа эхлэх нь

	Чулуун — Би мэргэжил олоод аавынхаа оронд баазын механик болох сон.

	Маам — Их санаатай ч эр бол.

	Раднаа — Авьяас ч бий шүү.

	Чадраа — Аав нь тэр авьяас гэдэгт чинь их итгэдэггүй юм. Ерэн есөн хувь хөдөлмөрөөр хөгжигдөөгүй нэг авьяас бүтээл болдоггүй юм гэж нэг ухаантан хүн хэлсэн юм гэнэ билээ. Механик болох гэдэг чинь зөв, гэхдээ буруу үзүүрээс нь эхлэх гэвэл болдоггүй юм.

	Раднаа — Шууд механикаас нь биш, слесариас нь гээч.

	Чадраа — Арай бас биш, слесарийн дагалдангаас эхэлдэг юм. Маргааш өглөө намайг дагаад яваарай.

	 

	ХӨШИГ 

	 

	
ХОЁРДУГААР БҮЛЭГ

	ГУРАВДУГААР ҮЗЭГДЭЛ

	 

	Өвөл хоёрдугаар үзэгдлээс хойш 2 жил илүү өнгөрчээ. Раднаа, Чулуун нарын суудаг байшингийн гадаа үүд гурван гишгүүр шаттай ажээ. Лхагваа, Чулуун хоёр ирнэ.

	Чулуун — Сэтгэлд таармаар ажил олдохгүй бол чи манай баазад ор! (Цоожийг хараад) Ээ хөөрхий бас л цоожлоод явчхаж. Би нэг түлхүүр хийж амаръя.

	Лхагваа — Слесарь хүн чинь түлхүүр байтугай цоож хийнэ биз.

	Чулуун — Гайгүй дээ. Би хоёр түлхүүрээр онгойдог өргөстэй нэг битүү цоож хийчихье.

	Лхагваа — Чи хэзээ жинхэнэ слесарь болох гэж байна?

	Чулуун — Сар хагасын дараа шалгалтад орно. Дөрөвдүгээр зэргээс доогуур өгөхгүй санаатай шүү.

	Лхагваа — Дөрөв гэнэ ээ? Нэгдүгээр болтол өдий байна даа.

	Чулуун — Харин нэгийг алхаад гээч! Хамгийн дээд зэрэг нь долоо байдаг юм.

	Лхагваа — Аан

	Чулуун — Энэ ах намайг мөн олон дахин харанхуй болтол гадаа зогсоолоо. Ирээд хоол унд хийсэнгүй гэж зэхмэлийг нь яана.

	Лхагваа — Аа ах чинь мөд ирэхгүй юм уу? За би явъя даа.

	Чулуун — Чи ахтай уулзах хэрэгтэй яваа юм уу.

	Лхагваа — (Түгдэрч) Тийм ээ. Тийм ч гэж дээ бараг хэрэггүй шахуу.

	Чулуун — Тийм үү?

	Лхагваа — За найз нь явъя, горьгүй нь

	Чулуун — Чи тэгээд манай баазад орох юм уу, үгүй юм уу? 

	Лхагваа — Яаж ч магадгүй (явна)

	Чулуун — Надтай нэг чухал хэрэгтэй юм шиг явж ирснээ... (Даш ирнэ)

	Чулуун — За Даш гуай сайн уу, хаачих нь вэ?

	Даш — Танайхаар орох юм уу гээд...

	Чулуун — Ахтай уулзах гээ юү?

	Даш — Үгүй ээ, чамтай уулзах гээд (өврөө уудалж ягаан цаг гаргаж) хүү минь чи үүнийг нэг ажилтай болгож өгөөч. Явдаг ч үгүй, хонх нь дуугардаг ч үгүй одоогийн алба ажил чинь цаг баримтлах нь мөн нарийн болоод байна шүү. Ялангуяа над шиг манаач хүн...

	Чулуун — (Авч үзээд) мөн ч хоцрогдсон техник байна даа. 

	Даш — Аргагүй хүү минь, хорь гуай жил болж байгаа юм. Урьд л морьт отрядын Түмтийн штабаас гаргаж байсан сугалаан дээрээс авсан юм.

	Чулуун — Ямар отряд гэнэ ээ. 

	Даш — Морьт (Явангуут) хүү минь ахынхаа цагийг мартаа. Ах нь шанг нь өгнө шүү.

	Чулуун — За байз яая даа. Энэ муу цүүг нь эвдчих үү? (Цүүг хөшихийг завдана)

	Сүх — (гарч ирээд) Нөхөөр яаж байна? (Чулуун цочиж эргэж хараад тэр хоёр инээлдэв.) Мөн дөө! Авто машин эвлүүлж сурч байна гэж дуулсан чинь айлын хаалга эвдэж харагдах шив?

	Чулуун — Ахаас ч болж залхаж байна аа.

	Сүх — Яагаа вэ?

	Чулуун — Цалинд нь хэмжээ байдаггүй, цагт нь баримжаа байхгүй хүний хөлд л би үрэгдэх нь.

	Сүх — Би өчигдөр станц дайрсан. Аав, ээж хоёр чинь сайн байна. Май! (захидал гаргаж өгнө)

	Чулуун — (захидлыг задалж) за чи юу хийж байна.

	Сүх — Чамайг бидэнд машин бэлдэж байна гэж дуулаад чамд мах сүү зэхэж байна.

	Чулуун — Мах сүүтэй байвал ч машин босгоно шүү. (Захидлаа уншиж байснаа тачигнатал инээж) ээжийн ухаан ч мөн дөө.

	Сүх — Яаж байна.

	Чулуун — (унших нь) Раднаа минь дүүгээ сайн асарч, анхаарч байгаарай. Цаадах чинь нялх юм шүү.

	Сүх — Тэгээд хир зэрэг асарч анхаарч байна даа?

	Чулуун — Баримт нь энэ дээ. Шийдчихээд хаалгаа эвдэж явдаг болсон.

	Сүх — Нөгөө Лхагваа юу хийж байна вэ?

	Чулуун — Учир нь мэдэгдэхгүй л явж байна

	(Цэцгээ гарч, ирнэ).

	Цэцгээ — За та нар сайн уу? 

	Чулуун — сайн, сайн уу?

	Цэцгээ — Би чамтай уулзах гэсэн юм.

	Чулуун — Надтай юу?

	Цэцгээ — Тийм миний энэ аппаратын хөшиг нь гүйцэд хаагдахаа больчихсон, чи нэг үзээд болбол ажилтай болгоод өгөөч?

	Чулуун — (Аппаратын нь авч) Би нэг завдаа үзье.

	Сүх — Лхагваа сайн уу, юу хийх гэж байгаа вэ?

	Цэцгээ — Чулуун л мэдэж байгаа байх. Өнөөдөр чамтай уулзаад шийдээд ирнэ гэсэн шүү дээ.

	Чулуун — Надад юу ч яриагүй л буцсан даг. 

	Цэцгээ — Ярина байх аа (Раднаа ирнэ)

	Раднаа — За залуучууд намайг удаан хүлээв үү?

	Чулуун — Ахаа түлхүүрээ (Раднаагаас түлхүүр авч хаалга нээв)

	Раднаа — Сүх хэзээ орж ирэв?

	Сүх — Сая л ирлээ. (Сүх, Чулуун хоёр байшинд оров )

	Раднаа — Дүү минь, юу гэж номлох гэж намайг сураа вэ? 

	Цэцгээ — Номлох гэнэ шүү, юм гуйх гэсэн юм

	Раднаа — Юу?

	Цэцгээ — Лхагваагийн тухай юм. Би голдуу хөдөө гадаа яваад байдаг. Лхагваа миний үгийг дуулдаггүй, ажил төрөл ч хийдэггүй, харин таныг л биднээс илүү хүндэтгэж үгийг чинь дуулж магадгүй...

	Раднаа — Аа мэдлээ, тэгээд манай сонины газар ажилд оруулах гээ юү?

	Цэцгээ — Арай ч биш ээ, ер нь ямарваа нэгэн...

	Раднаа — Дээд сургуульд явуулах гэж үү?

	Цэцгээ — Биш ээ, цаадах чинь сурлага муутай, ажил хөдөлмөрт ор гээд шаардаад өгөөч (байшин руу зааж) Энэ хоёрыг энэ тэгээд...

	Раднаа — Тэр болно оо... Тэр амархаан. Тэгээд чиний бүх гуйлт чинь энэ үү?

	Цэцгээ — Ердөө л энэ.

	Раднаа — За за тэгье

	Цэцгээ — За баярлалаа, баяртай, 

	Раднаа — (араас нь) чи надтай ердөө л энүүхнийг ярих гэж ирсэн байх аа? Хүн гэдэг дээ, мөн хирээ мэддэггүй, биеэ голдоггүй... (Сүх гарч ирнэ) Сүх чи хаашаа яараа вэ?

	Сүх — Ижийн бие муу, эм олох хэрэгтэй. Бас бригадын дарга баахан ажил даалгасан.

	Раднаа— Манай нөгөөдүүл яаж мунгинаж байна даа?

	Сүх — Гайгүй дээ болж л байна. 

	Раднаа — За яамай.

	Сүх — Та хоёрт надаар захидал ирсэн

	Раднаа — Захидлаар юм хум захиа юу?

	Сүх — Мэдэхгүй, үгүй байхаа (Раднаа орно Лхагваа гарч ирэв)

	Лхагваа — За найзаа сайн? Хэзээ ирэв?

	Сүх — Сайн, сая ирлээ. За чи юу хийж байна.

	Лхагваа — Би хийсэн ч юмгүй шив дээ. Намар хэдэн хоног тарианд хөөгдөөд, ирээд хот орох гэсэн чинь эгч явуулсангүй.

	Сүх — Тэгээд одоо?

	Лхагваа — Одоо юу... одоо... одоо ажил хийнэ.

	Сүх — Ямар?

	Лхагваа — Одоо... техникийн...

	Сүх — жолооч слесарь уу?

	Лхагваа — За ер нь техникийн ажил... чи юу хийж байна?

	Сүх — Бригадын тоо бүртгэгч л хийж байна.

	Лхагваа — Амархан ажил уу?

	Сүх — Надад л хэцүү байна. За уулзана аа хоёулаа, найз нь яарч явна аа. (Раднаа байшингаас гарч тэр хоёрын хажуугаар өнгөрөв. Сүх явна)

	Раднаа — (эргэж ирээд, ахмад болоод албархаг дүр үзүүлж) Лхагваа нааш ир. Би чамтай нэг юм ярих гэсэн юм. Би чамайг бодохдоо, чи намайг хүндэтгэдэг... намайг... 

	Лхагваа — Сонирхдог

	Раднаа — Юу? Юуг нь сонирхдог гэж?

	Лхагваа — 

	 

	Онцгой хүмүүс гэдэг нь

	Орчлонгийн чимэг юм

	Олон бүхнийг амьдруулах 

	Оньсон түлхүүр нь юм

	Ер бусын хүн гэдэг нь

	Ертөнцийн чимэг юм.

	Юм бүхнийг хөдөлгөх 

	Ерөөлт эзэд нь юм.

	 

	(Раднаагийн царай баясгалангаар дүүрч) 

	Хоёулаа — 

	Хосгүй тэр увдисыг

	Хорвоо чамд заяаж

	Хотол олноо гийгүүлж

	Хойдын ирээдүйд нис

	Нис нис чи

	Ниссэн хүчээ нэм!

	Зүс зүс чи 

	Зүссэн хүчээ нэм!

	Сум шиг хурдан нис

	Сугар гарагт хүр! 

	Агаар тэнгэрийг хүсэн 

	Ангараг гарагт хур!

	 

	Раднаа — (онгирч, ) Хаанаас олоод уншчихаа вэ чи?

	Лхагваа — Сонирхдог хүн гэдэг чинь хаанаас ч олно шүү дээ Раднаа ах аа.

	Раднаа — Зориуд чээжлээ юү?

	Лхагваа — Үгүй чиш, ганцхан уншаад л

	Раднаа — Ганцхан уншаад л гэнэ ээ

	Лхагваа — Тэгэхгүй яах вэ.

	Раднаа — Нээрээ юү?

	Лхагваа — Би танд худлаа яриад яах вэ 

	Арван жил бойжуулсан

	Алимууд гартаа

	Арвин соёлын цэцэрлэг

	Түмэн өнгөөр дэлгэрлээ

	Ардын хүүхдүүд боловсорч

	Эрдмийн оргилд зорилоо...

	Раднаа — байз, байз нээрээ энэ золигт чинь лав л зөв тусгах авьяас байна. Миний дэргэд үргэлж байж байгаа мөртөө Чулуун ингэж тусгаж чадахгүй л байгаа юм даа.

	Лхагваа — Чулуун бол тэр төмөр металлынхаа харших, харьдах айзамд л сайн даа.

	Раднаа — Лхагваа, миний дүү! Үнэнээсээ миний шүлэг чамд илүү сонирхолтой байна гэж үү?

	Лхагваа — Д. Нацагдоржоос илүү.

	Раднаа — Тэр ч тийм байж болно. Одоо чинь хорьдугаар зууны дунд үе шүү дээ.

	Лхагваа — Хэлээд яах вэ?

	Раднаа — Чи ахынхаа ноднингийн бичсэн «Хүсэл» гэдэг шүлгийг мэдэх үү?

	Лхагваа — Мэдэхээр барах уу? Хүслийг ч мэднэ, шуналыг ч мэднэ.

	Раднаа — Шунал минийх биш шүү

	Лхагваа— Аа тийм нээрээ биш

	Раднаа — «Хүсэл» ямар вэ?

	Лхагваа — Яриагүй сайхан. Хүсэл хүслэн хүслэн. Энэхүү ертөнцийн түмэн хүслэн

	Раднаа — Биш, биш, наадах чинь. 

	Лхагваа — Тийм тийм биш. Хүсэл хүсэл чи хаана байна Раднаа — За мөн дөө.

	Лхагваа — Хүлээ намайг хүлээ.

	Раднаа — Биш ээ биш.

	Лхагваа — За бүр бантан боллоо!

	Раднаа — Зүгээр зүгээр, чи ер нь яруу найраг сонирхдог...

	Лхагваа — Сонирхохоор барах уу, ганцхан...

	Лхагваа — Ганцхан сурах, дэмжих

	Раднаа — Зүйтэй, сурах хэрэгтэй, дэмжих ч болно.

	Лхагваа — Харин тэгээд эгч намайг...

	Раднаа — Ах нь дэмжинэ.

	Лхагваа — Хот руу явуулаад өгвөл ч...

	Раднаа — Тэр амархан, тэр болно.

	Лхагваа — Чи нээрээ үү?

	Раднаа — Чи надад итгэ!

	Лхагваа — Сум шиг хурдан нис!

	Хоёулаа — Сугар гарагт хүр!

	Агаар тэнгэрийг зүс!

	Ангараг гарагт хүр!

	(Явж орцгооно)

	 

	ХӨШИГ 

	 

	ДӨРӨВДҮГЭЭР ҮЗЭГДЭЛ

	 

	Гуравдугаар үзэгдлээс хойш жил шахуу өнгөрчээ. Намар Чулуун гэртээ өвдөөд хэвтжээ. Орны өмнөх мухар сандал дээр аягатай цай, шилтэй эмүүд тавьсан харагдана. Чулуун өндийж суганаасаа халууны шил гаргаж үзээд, хэд хэд сэгсэрч өмнөө тавиад сонин авч уншиж хэвтэнэ Гаднаас Раднаа шинэ радио хүлээн авагч тэврэн орж ирнэ.

	Раднаа — За харав уу? (Хүлээн авагчийг Чулууны өмнө эргүүлэн тойруулан харуулна. Тэгээд өөрийнхөө өрөөнд орно)

	Чулуун — Сайхан эд байна даа. Зургаан ламптай хүлээн авагч байна. (Авч, унших нь) жуух бичиг үнэ бүхий зүйлээр... Ах ч ганц үзүүлээд өгчээ. Та миний шагналын үнэмлэхийг үзэх үү (бичиг авч үзүүлнэ)

	Раднаа — (үзэж) нөхөр минь энэ чинь юу болж байна

	Чулуун — Сайн унш! Сайн унш!

	Раднаа — 203 төгрөгийн төлбөр нэхэж байгаа юм биш үү?

	Чулуун — тийм ээ, 

	Раднаа — Одоо яах дээрээ энэ вэ?

	Чулуун — Угсрах гэж байгаад эвдчихсэн юм.

	Раднаа — Мөн дөө. Чиний үйлс ч ингэж л бүтнэ.

	Чулуун — Та битгий зов. Би төлөх юм.

	Раднаа — Хэн ч төллөө гэсэн. Манай л гарз.

	Чулуун — Гарз нь юу байх вэ Та 500-гийн хүлээн авагчаар шагнуулж, би 200 төгрөгийн төлбөрөөр мэргэжил туршлага олж л байхгүй юү!

	Раднаа — Туршлага шүү! Эрхэм ээ, таныг механик болтол олон мянган төгрөгийн төлбөртэй туршлага хэрэгтэй болох уу?

	Чулуун — Одоохондоо багцааг нь мэдэхгүй байна.

	Раднаа — Ёстой нэг, хүний амьдралын тээр шүү!

	Чулуун — Тээр гэнэ?

	Раднаа — Тээр тээр!

	Чулуун — За ах минь битгий бачимд! Галлаад чи хоолоо хийхийг бод!

	Раднаа — Ямар хоол хийх юм бэ?

	Чулуун — Ямар ч яах вэ.

	Раднаа — Нөхөөр би чамаас асууж байна! Ямар хоол хийх вэ? гэж

	Чулуун — (уурлаж өндийж) ямар хоол хийж чаддагтаа хүн омогдоод байна та...нөгөө чаддаг ганцыгаа л хийхгүй юү.

	Раднаа — Бүхэл мах уу?

	Чулуун — Тэгээд яагаа вэ?

	Раднаа— (явангуут) энэ мөн бүдүүлэг эд шүү! (Далдаас) миний дүү жаахан хоол хийнэ ээ. Ахыг нь айл урьсан. Би нийлэх гэсэн юм.

	Чулуун — Хэдэн цагт?

	Раднаа — Цаг нь ч шахаж байна. Ямар ч бол чиний хоол цайг хийж өгөөд явахаас даа.

	Чулуун — Ахаа та яв. Би өөрөө аргалчихъя.

	Раднаа — (орж ирээд) үгүй чи ер нь яасан ууртай хүн бэ?

	Чулуун — Хэн уурлаав? (инээж) Ахаа хоол арай эрт байна. Би өөрөө жаахан юм хийгээд идчихье. Цаадуул чинь хүлээж байгаа яв.

	Раднаа — Миний дүү тэр радио залгаад ажиллуулаад байгаарай. Тог мог нь таарахгүй болов уу?

	Чулуун — Би тааруулна гайгүй

	Раднаа — Иш нөхөр минь чи мэдэмхийрч байж нүдийг нь сохолчхов доо.

	Чулуун — За энэ зэргийн зургаан ламптай аппаратыг... 

	Раднаа — Тээр, тээр чи ер нь ингэж байж л төлбөрт ордог л доо (хувцаслав).

	Чулуун — За за яв яв, жаахан үзэмж муутайгаас биш би бараг наадахыг чинь хийчихнэ ээ. 

	Раднаа — (гарч явахдаа) ёстой нэг сэтгэл зовмоор даруу биш нөхөр шүү (Раднааг гарснаас хойш Чулуун босож хувцаслаад хүлээн авагчийг авчирч, түр зуурын антенн тавьж залган ажиллуулж эхлэв. Хаалга цохив.)

	Чулуун — За ор. Болно оо (гаднаас цагаан халаадтай залуу эмэгтэй орж ирнэ)

	Эмэгтэй — Үгүй ээ, нөгөө муу байна гэсэн хүн чинь босоод ганцаараа бүжиглэж байна уу?

	Чулуун — (гайхаж) Сайн байна уу?

	Эмэгтэй — Сайн ийшээ суу!

	Чулуун — Намайг муу байна гэж танд хэн хэлээ юм бол? Манай ах сүр бадруулчхаа юм болов уу?

	Эмэгтэй — Танай ахыг би танихгүй л дээ.

	Чулуун — Үгүй би өглөө эмчид ороод үзүүлээд, эм аваад ирсэн шүү дээ.

	Эмэгтэй — 3үгээр, дахиад үзүүлэхэд илүүдэхгүй. Аль цамцаа тайл. Чагнаж эхэлнэ. Сандал дээрх эмүүдийг үзнэ (Судсыг нь барина).

	Чулуун — Үгүй ингэхэд таныг хэн нааш нь явуулчих ваа?

	Эмэгтэй — Тэр чухал биш. Үзүүлэх чухал.

	Чулуун — Ажилдаа маргаашаас гарч болмоор байна уу?

	Эмэгтэй — (Зүрхэн дээр чагнуур тавьж) дуугүй бай.

	Чулуун — Яаж байна? Цохиотой мотор шиг л байна уу?

	Эмэгтэй — (инээж) та дуугүй байгаач!

	Чулуун — Бөөрлөх гэж байгаа юм биш биз.

	Эмэгтэй— Таны бөөр ийм дээр байдаг юм гэж үү?

	Чулуун— За за та бид хоёр бие биеэ ер ойлголцохгүй нь.

	Эмэгтэй — Тэр нь дээр дээ (Гаднаас Даш гуай орж ирээд пийшингийн дэргэд түлээ асгана)

	Даш — Ийм хүйтэн байхад ханиад хүрэхгүй яах вэ. Тэгнэ ээ тэгнэ. Амбаарын чинь түлхүүр хаана байна. Мах оруулчихъя. 

	Чулуун — Ах таныг нааш нь явуулав уу?

	Даш — А үгүй чиш, түрүүчийн ээлжийн манаачид л чиний нэртэй зурвас ирсэн байна билээ.

	Чулуун — Аль вэ тэр чинь

	Даш — Би уншаад зуух руу хийчихсэн

	Чулуун — үгүй тэгээд хэн ийм ажил санаачлаад байна?

	Даш — Чи яриад суухаараа түлхүүрээ заагаад өгөөч.

	Чулуун — Тэр хаалганаас зүүлттэй байна. Даш гуай (түлхүүрээ аваад гарна. Эмэгтэй инээсээр байна).

	Чулуун — Та юундаа инээгээ вэ, миний гэдэс дуугарч байна уу?

	Эмэгтэй — (улам инээж) та яасан хачин хүн бэ? (Босож юм цуглуулж үүд чиглэн алхав).

	Чулуун — Эмч ээ, тэгээд яаж байна? Хүүе эмч ээ, сестра! (эмэгтэй явна) Тоглоомтой нөхөр вэ? Үзэж үзэж эм тан ч үгүй, хэл үг ч үгүй гараад явчихдаг.

	Даш — (орж ирээд) Ай даа хүү минь, ийм сэрүүн хүйтэн цагт энэ тэрэг техникийн ажил ч бидэнд халгаатай гайхал даг аа. Биеэ бод! Нөгөө аав ээж хоёроос чинь сураг чимээтэй юу?

	Чулуу — Сайн гэнэ билээ.

	Даш — Энэ Раднаа гайхал нэг...за за, ер нь хүү минь эмэгтэй хүнгүй айл гэдэг чинь ахыг нь манааны шовгор л гэсэн үг шүү дээ. Муу ээж нь ямар биеэ хоёр хуваалтай нь биш дээ (Гаднаас Сүх чемодан барьчихсан орж ирэв), 

	Сүх — За сайн байцгаана уу? Чи яачихаа вэ?

	Чулуун — Сайн. Нэг муу ханиад хүрсэн юм байхаа.

	Сүх — Пээ Сая надтай хотоос онгоцоор нэг мундаг нэртэй доктор ирсэн. Би танилцсан юм.

	Зочид буудалд очоод ирэх үү?

	Чулуун — Боль боль!

	Даш — Сайн доктор бол үзүүл, хүү минь олдсон дээр нь үзүүл. Эмч олдохгүй хэцүү шүү.

	Сүх — Сайн доктор шүү.

	Чулуун — Нэг жирийн муу слесарь боль боль. Хамрын ханиад хүрчихсэн биш бүх аймгаараа донслох хэрэг болж байна уу (босож Сүхийн хувцсыг тайлан авч) Нөхөр минь битгий өвчигнөөд бай. Суу, за тэгээд семинар сайн хийв үү? Хотоор сонин юу байна даа?

	Сүх — Семинар сайн. Сониноос тохилог сайхан зочид буудалд сууж, улсын тооцоон дээр идэж, ууж, нүд тайлж, жаргаж яваад ирлээ. За мань эр ч гарч өгчээ. Шинэ хүлээн авагч аваад тавьчихаж.

	Чулуун — Манайх биш ээ

	Сүх — Бас л засуулах гэж хүн өгөө юү?

	Чулуун — Ахын шагналын юм. Энэ жуух бичиг нь (Даш хүлээн авагчийг үзнэ)

	Сүх — (үнэмлэхийг үзэж), чиний шагнал хаана байна аа. 

	Чулуун — (бичиг үзүүлэн) миний шагнал ч иймэрхүү л байна.

	Сүх — Аа харлаа, базаахгүй шагнал байна.

	Даш — Хүүхэд минь тэгж голж болдоггүй юм. Шагнал гэдэг чинь их бага ч улсын шагнал! Та нар ч заяандаа багаасаа аваад томыг нь хүртэл хүртэхдээ л хүртэнэ, (Чулуун Сүх хоёр тачигнатал инээж) инээх юу байх вэ? Ах нь урьд аймгийн хоршооны холбооноос анх удаагаа цагаан үнэмлэх, мухар хутга, сэрээ халбага гурваар шагнуулж, түүнийгээ сар шахам өвөрлөж амьтанд үзүүлж, хөөрч явлаа шүү дээ. (Галын өрөөнд орно).

	Чулуун — Ийм шагнал авчхаад байтал ядаж өвдөөд...

	Сүх — Хүүе би ээжид хотоос авсан юм. Мундаг ховор хүчтэй эм бий. (Чемодан уудлаад эм гаргана)

	Чулуун — Сүх минь би энэ олон эмийг яая гэж байна. (Гэтэл эмээ авч харуулан зогстол хаалга нээгдэж Цэцгээ хоёр шилтэй юм, мөн цаасанд боодолтой эм барьсаар орж ирэв).

	Чулуун — За наадах чинь юу вэ.

	Цэцгээ — Түрүүчийн ирсэн эмчийн бичсэн эм.

	Чулуун — Их баярлалаа. (Тэд бие биеэ харж элгээ хөштөл инээж зогстол хаалга нээгдэж Раднаа нэг шил архи барьж согтуувтар орж ирнэ).

	Раднаа — Муу хамрын ханиаданд үүнээс сайн эм хаа байна вэ? (Өрөө дүүрэн инээдэм, галын өрөөнөөс Даш гуай том шаазантай юм барьсаар гарч, ирнэ)

	Даш — Хүү минь сайхан саримстай хар шөл ч эм шүү. (Дахин инээв).

	Чулуун — Баярлалаа нөхөд минь... Ийм байхад надад үхэхийн нөхцөл даанч алга даа.

	Раднаа — Чи баярлахгүй яах вэ? Битгий их инээ. Чи эртдэж байна. (Өрөө рүүгээ орно)

	Сүх — Согтуу юм уу?

	Чулуун — Шагналаа мялаацгаасан юм байх! (Өмнөө байгаа архи авч) Даш гуай үүнээс балгахгүй юу?

	Даш — За ах нь тийшээ ороод жаахан балгачихъя (Авч галын өрөө рүү оров)

	Цэцгээ — За Сүх сайн явсан уу? Их сургуулиар оров уу? Лхагваатай уулзав уу?

	Сүх — Сайн явлаа. Их сургуулиар хэд дахин ороод Лхагвааг олсонгүй.

	Чулуун — Юу?

	Цэцгээ — Хэл бичиг утга зохиолын нэгдүгээрт гэсэн шүү дээ?

	Сүх — Тэр ангид нь ч орсон

	Чулуун — Тэгээд?

	Сүх — Намар шалгалтыг нь даваагүй юм байх аа.

	Цэцгээ — Тэгээд тэр хүн одоо хаана байгаа хэрэг вэ?

	Чулуун — Ажилд орсон юм бол уу? 

	Сүх — Сургийг нь дуулахад ажилгүй л явж байсан гэнэ.

	(Раднаа буцаж гарч ирнэ)

	Раднаа — Дүү нар минь ах нь их баярлаж байна. Нөхрийн чанар ядарсан цагт гэдэг юм. Наад муу Чулуун чинь ерөнхийдөө болиод байгаа хүн шүү... Одоо яая гэх вэ. Заяа нь тийшээ далласан хүн.

	Чулуун — Та явж дуугүй унтвал дээргүй юу?

	Раднаа — Юу? Чи ичиж байна уу? Чи нөхдийгөө хар! Тэнхээ нь хүрэхгүй байж, техникт санаатай. Тээхийн хашааны сахиул тэрэгний тосны алчуур, харснаа оролдоно. Хавьтсанаа эвдэнэ, төгрөг олно, төлбөрт өгнө үгүй, чёрт, чам шиг хүнээр юу хийнэ. Чи Лхагвааг хар, Их сургуульд орчихсон өдийд... 

	Цэцгээ — Таны тэр чинь худлаа. Би таныг төрсөн ах шигээ бодож итгэж явдаг.

	Раднаа — Байз байз. Чи ингэхэд үүгээр юу хийж яваа билээ?

	Цэцгээ — Таны дүүд чинь эм авчирсан юм. 

	Раднаа — Юун эм, аа тийм та чинь эмч билүү. Тэгэхдээ малын дооз хэмжээгээр таарах уу, эмч гуай (инээж) Манай дүүд мал эмнэлгийн сувилагч таарч мэдэх юм шүү. 

	Цэцгээ — (гомдож) их баярлалаа. (гарч одов)

	Чулуун — (Энэ байдлыг тэвчиж чадсангүй босож) дуугүй унтана уу үгүй юү?

	Раднаа — Нөхөөр чи боловсон шиг харьцаарай.

	Чулуун — Өө үхэж хэвт. Бас боловсон харьцаа хэрэгтэй гэнэ. (Раднааг хоёр гарсан эвхэж өргөөд өрөө рүү нь оров. Сүх инээсээр үлдэв. Галын өрөөнөөс Даш гуай гарч ирнэ)

	Даш — хүүхдүүд минь чимээгүй, томоотой! Юм балгасан хүн ах шигээ л таг дуугүй гэрээ чиглээд алхаж байвал дээр байдаг юм. (Малгайгаа өмсөж гарч алхав. Сүх Чулуун хоёр Даш гуайн араас харж зогсоно)

	Чулуун — За Сүхээ би Цэцгээтэй уулзан уучлалт гуйхгүй бол болохгүй нь.

	Сүх — Ханиад чинь үгдэрнэ. Би яваад ирье. 

	Чулуун — Үгүй ээ, би заавал биеэрээ очих нь зөв.

	Сүх — За тэгвэл хоёулаа хамт явъя (Тэр хоёр хувцаслана). 

	Чулуун — Аа хөөрхий, манай энэ ах уу? Юу ч гэх вэ дээ!

	Сүх — Жигтэйхэн болчхож;

	Чулуун — Жир бусын хүн болж байгаа нь л энэ байх!

	 

	ХӨШИГ

	 

	
ГУРАВДУГААР БҮЛЭГ

	ТАВДУГААР ҮЗЭГДЭЛ

	 

	Аймгийн авто баазын механикийн контор. Ширээн дээр телефон, урт бандан ширээний ард сандал ер нь олон хөлийн газар бололтой.

	Чулуун — (Тасалгааны хаалга нээж гадагшаа харан зогсох ба Чулууны цаана олон хүн байгаа бололтой, шуугилдана) нөхөд минь бүгд бөөндүү явахыг бодоорой. Энэ намрын бороо, шавар ус хэцүү байна шүү.

	Хоолой — Би яах вэ, механик аа?

	Чулуун — Чи кузовоо өндөрлүүлж аваад нөгөөдөр өглөө гар. За нөхөр минь 11 цагаас наана багтаж гарцгаа (Утас дуугарав. Чулуун хаалга хааж) байна уу? Чулуун? Аа ах уу? Би өчигдөр орой танайхаар дайрсан хэн нь ч байхгүй байна билээ. Юу? За баа яачхав? Тэгнэ ээ, тэгнэ унаа бүүр түүндээ хүрчихсэн үү? Өнөөдөр хэцүүхэн л байна даа. Өдөр тийшээ үүгээр нэг их л үгүй, нөгөө ажлын шийд юу болж байна аа? (Утсаа тавиад урт санаа алдан, бодол болон сууна. Утсыг шүүрэн)... мал эмнэлгийн конторт уучлаарай Цэцгээ... байна уу? Уучлаарай(харилцуурыг буцааж тавина. Утас огцом огцом дуугарна) Байна уу. Байна уу. Байна аа. Чулуун... Бааз мөн, дарга би биш ээ. Чулуун, Байна уу? Баян дарга нь биш ээ. Механик нь Тийм ээ Чулуу... за.. Баянгийн төвөөс 23 километр (шогширно) нөхөөр чи запас болгоод нэгийг аваад явах нь яасан юм бэ? (шогширно) за за. Би өөрөө ингээд гарахаас даа. (Утсаа тавиад босож хаалгаар толгойгоо цухуйлгаж) Солио! Солио! (гэж дуудаад буцтал залуу бүсгүй орж ирнэ)

	Соль — Юу гээв механикаа?

	Чулуун — За чи өнөөдөр сууна.

	Соль — Хаана?

	Чулуун — Энд би Баян руу нэг тэрэг гаргахгүй бол болохоо байлаа. Чамд захих юм байна. Бичээд ав.

	Соль — Бичээд яах юм би мартахгүй.

	Чулуун — Гомбыг колонк явуулж, Дамбаас шланк авхуул! Дамдинд радиатор. Самданд аккумлятор олго!

	Соль — Болохоо байлаа? Юу юу гэнэ ээ?

	Чулуун — Бичээд ав гэж би чамд хэлээгүй юү.

	Соль — Үгүй наадах чинь ажил юм уу, шүлэг юм уу.

	Чулуун — Ажил нь ажил даа. Ахыг дооглож байж ийм өвчин тусчихсан юм.

	Соль — (инээж) тэгээд одоо шахаж байна уу? 

	Чулуун — Хаа ч байсан юм бэ, цааш нь унших уу?

	Соль — Одоо бичихээс биш дээ.

	Чулуун — За боль боль (өврөөсөө цаас гаргаж өгөөд) Үүнийг бариад суу. Аа тийм наана чинь бичээстэй байгаа. Намайг нэг хүн сурч магадгүй.

	Соль — Юу гэж?

	Чулуун — Нэг ор, хоёр чемодан, оёдлын машин буулгах унаа гэж ирвэл тэрэг өгөхийг бодно шүү.

	Соль — За за, (Чулуун гарав, ширээ, утсыг арчиж янзлахдаа дуу аялан ширээний ард түшин суугаад бичгийг задлан үзээд) пөөх үгүй ийм юм чинь нэг өдөрт хөөцөлдөж барах уу? Радиотой болоосой. Цөмийг нь цувруулаад унших юм сан... За байз утсаар амжуулмаар юу байна. (Гаднаас Чадраа орж ирнэ)

	Чадраа — Сайн байна уу?

	Соль — Сайн, та сайн уу.

	Чадраа — Энэ Чулуун хаачсан юм бол?

	Соль — Механик уу? Гадуур яваа байх. Та юу гээв?

	Чадраа — Уулзах гэсэн юм. Гэрээр нь орсон бас алга.

	Соль — Та хотоос ирээ юу?

	Чадраа — Үгүй хөдөөгөөс, станцаас комбайны запас авах гэж яваа юм.

	Соль — За жаахан байзнаарай (бичгээ харж) комбайн, комбайн гэнэ ээ. Дамдинд радиатор... Самданд аккумлятор.. Магсарт Манивийл...

	Чадраа — Хүү минь чи Чулууныг ирвэл аав чинь ирээд явлаа гэж хэлээрэй!

	Соль — (урдаас нь гайхан харж) Аа тийм тийм хүлээж байгаарай та. (бичгээ харж) Та нөгөө төмөр ор, хоёр чемодан, оёдлын машин буулгах машин гэж яваа юу.

	Чадраа — Аа үгүй чиш (гарна)

	Соль — Яасан ууртай ах гуай вэ? (Араас нь гайхаж суутал хаалга нээгдэж нэг залуугийн толгой цухуйна)

	Соль — Нөхөөр та наад толгойгоо цааш нь ав!

	Хулга наа — Яана гэнэ ээ (орж ирэв)

	Соль — Нөхөр минь чи юу гэж ажлын цагаар контор хэсээд явна.

	Хулганаа — Харин чи энэ механикийн хиймэл дагуул болж явж юу үзэх бол доо.

	Соль — Чи битгий зов.

	Хулганаа — Чи мэднэ ээ, гайгүй. Би механиктай хэрэгтэй.

	Соль — Байзнаарай, эрхэм ээ! (бичгээ харж)

	Хэнд нэг манивийл өг гэж хэллээ дээ. Арай чамд биш байгаа даа.

	Хулганаа — Уухай та хоёр надад бас манивийл өгнө өө. (Ухасхийн Солийг ширээ тойруулан хөөнө. Раднаа орж ирнэ. Соль зовсондоо гарч гүйнэ. Хулганаа тасалгааны эзэн мэтээр сууна. 

	Раднаа — Сайн байна уу?

	Xулганаа — Сайн та сайн уу?

	Раднаа — Чулуун механик хаачсан бол?

	Хулган аа — Одоохон ирнэ ээ. Та суу (Раднаа суув. Хулганаа ширээн дээр байгаа бичгийг албархуу уншиж эхлэв)

	Гомбыг колонк явуулж

	Дамбаас шланк авхуул!

	Дамдинд радиатор өг!

	Самданд аккумлятор олго

	Чимидийг чирээд асаа!

	Магсарт манивийл хийлгэ!

	(Раднаа инээв, Хулганаа гайхаж өөдөөс нь харж инээмсэглэнэ )

	Раднаа — Болж байна, их догь

	Хулганаа — Юу?

	Раднаа — Наадах чинь

	Хулганаа — (гайхаж) Аа?

	Раднаа — Бүлгэмд явдаг уу?

	Хулганаа — Хаанахын?

	Xулганаа — Тээвэрчин нийгэмлэгийн

	Раднаа — Юу? Нийгэмлэг ий?

	Xулганаа — Усны спорт (сэлэх байдал үзүүлнэ)

	Раднаа — Аа (гайхаж) тэгвэл та юм юманд авьяастай хүн байх нь ээ?

	Хулганаа — (Инээмсэглэн өндийж) бас бокс зодооны бүлгэмд...(хоёр гараа атгаж Раднаагийн өөдөөс довтолно.)

	Раднаа — Хүүе хүүе больё. (Зайлсхийн суутал гаднаас Соль орж ирнэ.)

	Соль — Нөхөр Хулганаа чи албан конторт үймүүлж хүн амьтан руу довтолж байдаг хаашаа хүн бэ?

	Раднаа — Зүгээр бид хоёр танилцаж сууна. Чулуун механикийн төрсөн ах нь юм.

	Соль — Хүүе яадаг билээ, тэгвэл та чинь (бичгийг шүүрэн авч шагайна.

	Раднаа — Зүгээр, зүгээр. Зовоод яах вэ. Хүн бүхэн эхлэн бичигч байхдаа тийм л байдаг юм би ч урьд.

	Соль — Нээрээ би өнөөдөр мөн сандарч байна. Энэ байна. Ор, хоёр чемодан, бас нэг! оёдлын машин буулгах машин гэж яваа юу та?

	Раднаа — Тийм, тийм, оёдлын машин биш хүлээн авагч

	Соль — Механик оёдлын машин гээд хүлээн авагчийг нь андуурч л дээ.

	Раднаа — Тэгж, тэгж

	Соль — Хулганаа, гараад тэргээ асаа. Энэ хүний юмыг буулгаад өг. Түргэл, түргэл!

	Раднаа — Цаадах чинь байшингийн түлхүүр орхиогүй биз?

	Соль — Үгүй ээ, үгүй (Раднаа Хулганаа хоёр гарав) бас нэг ажил цааш харах нь тэр. Миний улаан харандаа хаачив аа?(Өврөө нэгжинэ. Хаалга нээгдэн Хулганаагийн толгой цухуйна)

	Хулганаа — Сайхан мэдээрэй, нөхөр минь! Би энэ баазын жолооч болохоос биш танай хадам ахыг үйлчлэх ачааны такси биш шүү. (Хаалга чулуудав).

	Соль — Яв яв (тачигнатал инээгээд үлдэв. Ширээний ард сууж бичгээ дэлгэж, өврөөсөө улаан харандаа гарган зурна). Үүнийг биелүүлсэн. Энэ дууссан. Үүнийг хийсэн хийсэн...энэ нурсан хойшилсон...хойшилсон..за за, ерөнхийдөө бардам 30 хувьтай л юм байна. (Хаалга тогшив). За за (Цэцгээ орж ирнэ) 

	Цэцгээ — Сайн байна уу?

	Соль — Сайн, сайн байна уу?

	Цэцгээ — Чулуун хаачаа юм бол?

	Соль — Механик хөдөө явах гэж байгаад больсон холдоогүй ирэлгүй дээ.

	Цэцгээ — Яая дээ, байз!

	Соль — Суусуу. Аав нь хөдөөнөөс өглөө ирсэн. Ажил гараа юм болов уу?

	Цэцгээ — Чадраа гуай юу?

	Соль — Би танихгүй л дээ.

	Цэцгээ — Танай баазын механик байсан юм.

	Соль — Аа тэгвэл механикийн ах нь ирээд ор, чемодан ачих машин гээд аваад явсан. Аавынх нь нүүж ирж байгаа юм байжээ, хөөрхий.

	Цэцгээ — Юу? ор чемодан гэнэ үү?

	Соль — Тийм ээ! (бичгээ харж) ор хоёр чемодан, оёдлын машин, хүлээн авагч ч гэх шиг зөндөө л юм ачих юм байх аа

	Ц эцгээ — (өндийж) Тэгвэл мөд ирэхгүй байх аа!

	Соль — Харин нь ээ, 

	Цэцгээ — Машин гуйж ирнэ гэж хэлээгүй юу?

	Соль — Хэлэх нь ч хэлсэн л дээ. Тэгээд захисан хүн нь ирээд унаагаа аваад явчихсан. Та унаа гэсэн юм уу?

	Цэцгээ — Баяртай (гээд явна)

	Соль — Баяртай ер нь уналга машинтай газрын удирдлагаар очих юм бол амархан солиорох дог оо, за тэгээд танил ихтэй хамаатан олонтой бол уу? (хаалга онгойж Хулганаагийн толгой цухуйна)

	Хулганаа — Та конторлосон хэвээрээ юу?

	Соль — Нөхөр Хулганаа та яваад ирнэ үү?

	Хулганаа — Хулганаа гуай нь тэгж ярихгүй ээ.

	Соль — Юу?

	Хулганаа — Юу юу гэж? Цаад ярвагар юм чинь гуймтгай мөртөө голомтгой гэгчээр дургүй хүргээд..

	Соль — Тэгээд?

	Хулганаа — Дуулгавартай жолоочоо ол гэж хэлээд явуулчихсан

	Соль — (уурлан) чи байна шүү... Ёстой...ёстой..

	Хулганаа — Юу гэж?

	Соль — Ёстой Хулганаа.

	Xулганаа — Тэгээд яагаа вэ?! (гаднаас Чулуун орж ирнэ)

	Чулуун — Иш Соль минь. Соль минь. Чи байна шүү ёстой...

	Соль — Сольчихсон уу?

	Чулуун — Бантан хийчихжээ! За Хулганаа, явъя!

	 

	Хөшиг

	 

	ЗУРГААДУГААР ҮЗЭГДЭЛ

	 

	Хоёрдугаар үзэгдлийн тайз засал хэвээр. Чулууны өрөө тохижжээ. Чулуун, Цэцгээ хоёр хамжин дэвсгэр дэвсэнэ. Чулуун ширээ авч ирнэ. Цэцгээ оёдлын машин авч ирээд хайрцаг дээр тавина.

	Цэцгээ — Аав чинь юу гэж байна?, 

	Чулуун — Юу гэхийг чи өнөө орой л дуулна даа.

	Цэцгээ — Би айгаад байна.

	Чулуун — Айвал бүү хий, хийвэл бүү ай гэж мэдэх үү?

	Цэцгээ — Та хоёр сая юу гэж ярив аа?

	Чулуун — 61 тайлангаа тавьсан юм.

	Цэцгээ — Юу гэж байна?

	Чулуун — Манай аав хоёрхон үг мэддэг юм. Тэр хоёроор л бүгдийг болгоод байдаг юм.

	Цэцгээ — Ямар хоёр үг вэ?

	Чулуун — Болж, болж гэж.

	Цэцгээ — Болж, болж (бодно) юу гэсэн үг вэ?

	Чулуун — Намайг арав төгсөөд баазад ороход бас л болж болж гэсэн.

	Цэцгээ — Зөв сайн юман дээр тэгдэг юм биз дээ.

	Чулуун — Бас тийм биш ээ, ахыг ажлаасаа авхуулчихсан, амьдрал нь ч тиймэрхүү байгаа байх гэсэн чинь болж болж гэж байна. (Чадраа майк, цамцтай, мөрөн дээрээ нүүр гарын алчуур тохож энэ хоёрын өрөөний үүдэнд шагайж зогсоно)

	Зүгээр, аав аа дассан юм энэ нь болно.

	Чадраа — Би өдөр хоол шуу юм бэлдчихсэн багадаж таарна аа даа.

	Цэцгээ — Би жаахан мах нэмээд хөшиглөчихье (Цэцгээ гарав)

	Чулуун — Аав тэгээд, маргааш буцаж амжих уу даа

	Чадраа — Комбайны хэдэн аккумлятор бүтээд орхивол үдээс хойш гарна. Танайд хүчил бий юу?

	Чулуун — Жаахан бий.

	Чадраа — Танай даргатай маргааш уулздаг хэрэг ээ (Нөгөө өрөө рүү оров. Гаднаас Раднаа хоёр чемодан дамжилсаар орж ирнэ)

	Раднаа — Чи мөн цусгүй алдаг нөхөр юм даа. (Буцаад хүлээн авагч тэвэрч ирээд их ууртай бололтой) танай тэр жолооч нар шиг юм чинь яг л бүр чам шиг таарчихсан амьтад юм.

	Чулуун — Таны нүүх, миний зөөх дуусахгүй, түмэн амьтны шившиг болж гүйцэж байна даа!

	Раднаа — Шившиг гэнэ ээ? Шившиг гэнэ ээ чи битгий биеэ тоо.

	Чулуун — Аяар дуугар! (Чадраа ирээд чемодан дээрээс хүлээн авагчийг аваад нөгөө өрөө рүү орохыг Раднаа хараад дуугүй болов. Тэгээд эрс өөрчлөгдсөн өнгөөр)

	Раднаа — Аав хэзээ ирээ вэ?

	Чулуун — Өглөө ирсэн юм байх аа! (Чулуун хоёр чемоданаа аваад нөгөө тасалгааны зүг явна)

	Раднаа — Нүүж ирэх цагаа мөн олж ирэв ээ? (Цэцгээ орж ирээд жижиг модон хайрцаг уудлав. Энэ эзэгнүүн байдлыг харсан Раднаа бүүр ч тасалгааны байдлыг эргүүлэн тойруулан харав. Цэцгээ хоолны шаазан таваг аваад явна. Оёдлын машиныг ойртон хараад) Энэ байшинд надад агаар таарахгүй болох дог шив. Амьсгаа давчдуулах бололтой.

	Чадраа — (өрөөг шагайгаад) Цэцгээ хүү минь, дахиад жаахан мах нэмээд хөшиглөчих (Чулуун үл мэдэгдэхүйцээр инээмсэглэн орж ирээд ахынхаа пальтог тайлан малгайг нь авч өлгөөд сандал тавьж суулгав. Раднаа үг дуу ч үгүй, сонин уншиж сууна)

	Раднаа — Энэ хүн хэзээ буцах юм бол?

	Чулуун — Маргааш 

	Раднаа — Тэр хүн хэзээ ирсэн хэрэг вэ?

	Чулуун — Таны өмнөхөн

	Раднаа — Энэ хүн юу гэж байна? Болж бэлж л гэж байна уу

	Чулуун — (Толгой дохиод) таны тухай би цухуйлгасан.

	Раднаа — Шазууртайхан шиг, болж болж гэж байна уу? (Чулуун толгой дохино)

	Чадраа — (Орж ирээд Чулууны зүг хандаж) Суу! (Чулуун сууна. Раднаад хандаж) чи дүүгийнхээ байдлыг ойлгов уу? (Раднаа толгой дохино). Би чиний байдлыг мэдсээн. Ингэх болов уу ч гэж мэдээд байсан юм. Ер нь хүүхдүүд минь амьдралд ч тэр, шинжлэх ухаанд ч тэр, хар бор ажлаас нь А. Б-гээс нь баттай эхлэхгүй бол тийм амархан өөрөө яваад ирдэг бүтэмж гэж байдаггүй юм. Тур зуурын болмоор ч юм шиг хуурамч тохиолдол ч байж болох юм. Гэхдээ л хэзээ нэгэн цагт угаасаа суурь муутай эхэлсэн юм чинь нураад болдоггүй юм. Амарчилсан товчилсон ер бусын эрмэлзэл үү! Амьтны доог болохоос өөр юу ч болдоггүй юм. Харин чамайг бодоход хар бор ч гэсэн дүү чинь энэ амьдралд чамаас илүү хатуу хоёр хөл дээрээ зогсоод байх шинжтэй. Жирийн хөдөлмөрчин хүмүүсийг чи үнэлж сур! Ер бусын хүмүүс гэдэг чинь тэднийг хэлж байгаа юм. Тэд чинь чам шиг жир бусын хүнийг тэжээнэ, хувцаслана. Амьдруулна гээч.

	Раднаа — Би та нараар тэжээлгэх гээгүй байна.

	Чадраа — Тэгээд чи юу гэж энд ирээ вэ?

	Раднаа — Яах вэ би явъя л даа.

	Чадраа — Чи маргааш явна. Хаашаа явахыг чинь одоо би мэднэ. Би чамайг аваад буцна. Чи одоо ёстой л жир бусын хүн болохын тулд бүр эхнээс нь А-гаас нь эхэлнэ. Гэрчилгээгүй ч гэсэн чи малын бага эмч санаатай хүн. Мал дээр хэрэгтэй, ээж бид хоёртоо ч хэрэгтэй.

	Тэнд чи ер нь илүүдэхгүй ч байдалтай байна. За юмаа төхөөр! (Раднаа, Чадраа хоёр цувран гарав. Гаднаас Цэцгээ орж ирээд ширээн сээр дөрвөн цэвэрхэн тасаг халбага тавина.)

	Цэцгээ — Та гурав чинь нэг хэсэг чимээгүй болцгоосон нь юу болоо вэ?

	Чулуун — Хааяа нэг ийм шуурхай зөвлөгөөн болдог юм.

	Цэцгээ — Тэгээд?

	Чулуун — Лав л нэг түвэгтэй асуудал хэн хэндээ эвтэйхэн мөртөө зөвөөрөө шийдэгдэх шиг бололтой.

	Цэцгээ — Тэгээд гурвуулаа санал нэгтэй зөвшөөрөлцсөн хэрэг үү?

	Чулуун — Бодохыг нь гурвуулаа болдог юм. Шийдэхийг нь аав ганцаараа шийддэг юм. Нэг шийдвэл тэр тухай санал тайлбар гэж байдаггүй юм! (хаалганы, цаана чимээ гарч, чемодан барьсан Лхагваа орж ирнэ)

	Чулуун — Цэцгээ, харав уу, Лхагваа маань хүрээд ирж! За сайн явж ирэв үү? (гар барьцгаана)

	Лхагваа — Сайн, та нар сайн уу? Эрч сайн!

	Цэцгээ — За чи чинь түр ирэв үү, бүүр ирэв үү?

	Лхагваа — Түр, бүрээ шийдсэн юмгүй ээ. Ер нь хүрээд л ирлээ.

	Цэцгээ — Ахынхан сайн биз дээ?

	Лхагваа — Сайн сайн

	Цэцгээ — Хотын бух сургуулиудыг дамжиж шалгуулаад дийлээгүй гэл үү?

	Лхагваа — Очсон жилээ л хэд хэд туршаад үзсэн.

	Цэцгээ — Дараа нь баахан байгууллагуудыг дамжиж яваад ирэв үү?

	Лхагваа — За эгч хэтрүүлэх нь дөрөвхөн л газар ажиллаж үзсэн.

	Цэцгээ — Дөрвөн жилийн дотор дөрөвхөн гэдэг чинь олон биш болж байна уу? Би ахаас бүгдийг нь дуулсаан.

	Чулуун — За боль дөнгөж орж ирээд суугаагүй байхад яах вэ? Би жаахан мах нэмээд хөшиглөчихье (Лхагваад хандаж) тайч, тайч, тийшээ суу. (гарав)

	Раднаа — (Шагайж) тэр харав уу? Лхагваа хүү яваад ирчихсэн байна. Сайн ирэв үү? Хэзээ ирээ вэ? (гар барина)

	Лхагваа — Дөнгөж сая ирээд. Таны бие сайн? Ажил амжилттай юу?

	Раднаа — Бие сайн. Ажил гэхээс нөгөө утга зохиол гайхал чинь ахыг чинь голчихсон шүү.

	Лхагваа — Намайг бүр тэр доор нь голчихсон гээч.

	Раднаа — Намайг эрт дэр голоогүй нь харамсалтай. Гэлээ ч би гомдохгүй л дээ.

	Лхагваа — Тэгээд одоо хаа юу хийж байна?

	Раднаа — Үндсэн мэргэжлийг минь дагуу хөдөө аж ахуй дээр, сая шийд гараад маргааш явахаар бэлтгэж сууна.

	Лхагваа — Чулуун маань баазын ерөнхий механик гэл үү? 

	Раднаа — Манайх гэдэг чинь тэр чигээрээ л механикийн бааз гэсэн үг!

	Лхагваа — Аав ээж чинь сайн биз дээ?

	Раднаа — Сайн. Аав өнөөдөр орж ирээд маргааш буцах юм байх.

	Лхагваа — Тэгвэл өнөө орой нэг бөөгнөрч дээ!

	Раднаа — Тэгж байна. Нэгдсэн үндэстний байгууллагын ээлжит чуулган болох гэж байгаа юм шиг л бүрдэж байна. (Цэцгээ тэсэлгүй инээв) инээх юу байх вэ, зарим секцийн нь урьдчилсан зөвлөгөөн болоод өнгөрсөн гээч! (Цэцгээ улам инээсээр гараад явна.) За тэр алиалах ч яамай. Чи минь юу хийж яаж манаргаж яваад ирэв дээ?

	Лхагваа — Танд л гэхээс, ер нь ярих юм биш. Харин хүн чинь жаал жуул юм үзэж туршаад ирэх дээрээ эмзэг, нэрэлхүү нь арилаад илэн далангүй болдог юм байна шүү дээ!

	Раднаа — За тэгдэг юм шиг байна.

	Лхагваа — Эхлээд дээд сургуулиуд намайг тоодоггүй ээ. Техникумыг нь би тордоггүй нэг хэсэг явлаа.

	Раднаа — Тэгэх дээр нь ажил хөөцөлдөнө биз дээ?

	Лхагваа — Миний гэх мэргэжилгүй амьтан чинь бас явдаггүй юм байна. Хүнд хүчрийг нь би дийлдэггүй хөнгөн хялбарт нь зай байдаггүй юм байна.

	Раднаа — Тэгээд?

	Лхагваа — Хүн нь залуу юм, хөгжиж өсөх биз гээд хэд хэдэн газар дагалдангаар явлаа. Мэргэжлийн ажилтан болгох гээд...

	Раднаа — Ямар?

	Лхагваа — Геологи ч болох гээд алх зээтүү барьж нэг хэсэг тэнэв дээ. Бардаг юм биш туж хээр, хөдөө. Хотод суудаг фото зурагчин болох гээд аппарат зүүж баахан давхилаа. Өр төлбөрт орчих гээд мэндхэн дээрээ л мултарлаа. За тэгээд олон улсаар жуулчилдаг онцгой тамирчин болох гээд боксын бээлий теннисийн ракет бүсэндээ хавчуулж жил гаруй шогшлоо.

	Раднаа — Ямар байна?

	Лхагваа — Нүд ч үгүй, шүд ч үгүй болж мэдэх осолтой золиг юм. Болиод алдартай жүжигчин болдог хэрэг гээд театрт очдог байгаа. Зургаан сарын дараа гоцлон дуунд гологдож байна, хоёрт дуулаад холиож байна гээд гарчхав аа.

	Раднаа — Ялж чи энд сургуульд байхдаа нэг ч бүлгэмд явдаггүй байсан шүү дээ.

	Лхагваа — За тэгээд хэвлэл сонинд юм бичиж хэд гурван төгрөг олдог хэрэг гээд хоёр үзэг энгэрээсээ сэлээд хориод хуудас өдөртөө эрээчээд аваачаад үзүүлчихсэн чинь уянга биш ус, шүлэг биш шүлс байна гээд хавьтуулдаггүй шүү. Ашгүй ах минь түшихэд нутаг минь гээд буцаад ирэв үү дээ.

	Раднаа — Гай болж тэнд гэрлэчхээгүй нь яамай даа!

	Лхагваа — Үгүй бас нэг удаа завдаад авсан нь яана аа? Тэжээх тэнхээгүй, оруулах оронгүй байж хүний өөрийн улсыг хөөдөх шахсан (Толгойгоо сэгсрэв)

	Лхагваа — Яах вэ хөөрхий Улаанбаатар орсных ухаан орж, хашир суулаа. Юм үзэж нүд тайллаа. Одоо амьдрал ажил хоёрыг ч голох, шилэх ч юмгүй, эхний нь хуудаснаас эргүүлж дээ.

	Раднаа — Зөв, чи аавтай сая уулзаагүй биз?

	Лхагваа — Үгүй юу гэж

	Раднаа — Зүгээр (Чулуун савтай хоол барьж Цэцгээ халбага сэрээ зэхсээр орж ирээд ширээн дээр өрнө) 

	Цэцгээ — За Лхагваа минь чи маргааш өглөө зүгээр үг дуугүй Чулууныг дагаад яв.

	Лхагваа — За тэгнэ, эгч ээ!

	Чулуун — Эхлээд л голохгүй шантрахгүй бол бусдыг нь би хариуцаж болох юм аа. Тэгээд гурвуулаа энэ байшинд нэг амьдралын гал ноцоож эхэлж дээ.

	Раднаа — Ингээд НҮБ-ын хоёрдугаар секц шуурхай зөвлөгөөнөө хийгээд шийдвэрээ гаргачихдаг байжээ.

	Чулуун — Хоолоо идэцгээе. Аавыг дууд ахаа!

	(Раднаа гараад Чадраа гуайн хамт орж ирээд суутал гадаа хаалга цохив)

	Чулуун — Энэ чинь хэн байдаг билээ? (Босоод үүд рүү явна коридорт дуулдах нь) бас нэг чемодан. Юу болж байна аа, та минь?

	(Чулуун Сүхээтэй орж ирнэ. Байшин дүүрэн шуугиан болов)

	Чадраа — За Сүхээ хүү аль хүрэх гээв?

	Сүхээ — Нэгдэл маань намайг эдийн засгийн дээд сургуульд яв гэнэ ээ. 

	Чадраа — За хүүхдүүд минь, амьдрал гэдэг чинь өөртөө ийм хуультай байдаг юм. Сүхээг одоо суралгүй болохгүй гэсэн байна. Чулуун, Цэцгээ хоёрыг ч тэр гэрээрээ суралцаад шалгалтаа өгөөд малын эмч, авто инженер болохыг шаардсан байна. Та хоёрыг бол өөр хэлбэр дээр нь, өөр талаас нь сургахыг тусгасан байна. Амьдралын шатыг дэс дараагаар нь бат бат гишгэж явсан жирийн хүнд л жигүүр ургадаг болохоос биш, амарчлаад алгасаад өмсчихсөн хиймэл жигүүр хэмхэрч унаад огт явдаггүй юм. Хүүхдүүд минь! За ингээд бүхнийг тэжээж тэтгэж амьдруулж байгаа жирийн хөдөлмөрчин хүмүүсийн гавьяа, амьдралын сайн сайхны төлөө!

	Раднаа — Нэг тал юм үлдсэн байж.(Архи хундагалав )

	Лхагваа — Хотын идээ (нэг шил конъяк гаргаж тавина) 

	Сүхээ — Нутгийн идээ ч бас зүгээр. Өглөө саам хийчхээд гарсан юм. Одоо ид сайхан дээрээ байгаа. Аль вэ хувин аваад ир!

	Хөшиг

	Төгсөв

	1965 он Улаанбаатар хот

	 

	
1967 оны хэвлэлийн Хэвлэн нийтлэлийн мэдээлэл:

	Л. Ванган

	 

	ЖИРИЙН ХҮМҮҮС 

	 

	Редактор Д. Тарва

	 

	Техн. редактор Д. Юмжав.

	Хянагч Д. Цэгмэд, Н. Буянжаргал

	Өрөлтөд 1967 оны 4-р сарын 15-нд

	Хэвлэлтэд 1967 оны 4-р сарын 30-нд

	Хэвлэсэн тоо 5000 Хэв хуудас 9, 31

	Хэв нэгж хуудас 15, 27

	Цаасны хэмжээ 84X108. 1/32.

	Захиалгын № 150

	Сүхбаатарын нэрэмжит Хэвлэлийн Комбинат

	Улаанбаатар, Сүхбаатарын талбай, 2.

	 

	 

	cover.jpeg





images/image.png





